
						Dari Wikisumber bahasa Indonesia, perpustakaan bebas

					

					


					
					
					Halaman ini belum diuji baca
Panyakik lah batambah dalam, lah hilang aka mandehnyo,
baitu juo adiaknyo si Rambun Ameh, samo bamanuang kaduonyo.
Tadanga si Umbuik sakik, kaba sampai pulo ka Kampuang
Aua, lah datang pulo amai si Galang Banyak, datang puti nan baranam,
mancaliak si Umbuik sakik, sakik nan tidak jago lai, minum tidak
makan tidak, makin diubek makin sangaik, dibaok ubek jo tawa,
sarato tibo dikanakkannyo, baru sabanta ubek takanak, lah pangsan
si Umbuik Mudo, lupo dunia sakutiko.
Ado sabanta duo banta, bakato si Umbuik Mudo, “Mano kau
Puti Rambun Ameh, mano Mandeh kanduang denai, lah latiah raso
badan denai, lah guyah sandi tulang denai, janjian nan lah raso ka
sampai, bari ampun denai di Mandeh, rilahkan sado nan tamakan,
rilahkan jariah payah Mandeh, maafkan kato nan tadorong, baiak di
lahia baiak di batin, nan ka manjadi hutang piutang.
Kubuakan ambo di bukik Silangguang, di muko kuburan si
galang Banyak, nak samo batantangan juo, itulah umanaik dari denai,
mandeh pacikkan arek-arek.”
Tadanga di kato nantun, manangih urang nan banyak, ka baa
puloleh lai, Allah Ta’ala kayo sungguah, Tuhan babuek sakahandakNyo,
kato sudah dikatokan, umanaik sudah ditinggakan, lah sampai janjian
si Umbuik Mudo.
Di hari nan sahari nantun, harinyo hari Jum’at, sadang tangah
hari tapek, diguguah tabuah larangan, sahuik-manyahuik tabuah nan
banyak, mandatuang tabuah nan di bukik, mambaleh tabuah di lurah,
tabuah Jum’at panyudahi.
Takajuik urang di nagari, habih datang kasadonyo, gadang
ketek tuo mudo, laki-laki parampuan, alah babondong bunyinyo
ratok, naiaklah urang ka sadonyo, heranlah urang nan banyak.
Kununlah amai si Umbuik, sarato amai si Galang Banyak, tigo
jo si Rambun Ameh, sambilan jo puti nan baranam, lah mahampehhampehkan badan, mamaruik-mamaruik diri, maruntun-runtun

